Сага

(Эсселер)

         Турмушта сагыныч болбосо, анда адамдар бири-биринин баркын билбей калышмак. Көпчүлүк адамдар: «сагынычтан өткөн азап барбы, адамды санаага салып саргайтып жиберет» - дешет. А мен тескерисинче сагынычтан жашарам. Жаша түбөлүк сагыныч!

*****

       «Күтүүдөн өткөн азап барбы?» - дешет айрымдар. Жакын адамыңды сабыркап, санаага малына күткөндүн өзү канчалык рахат экенин айрымдары баамдабай калышат окшобойбу. Күтүү да, сагыныч сыяктуу жакыныңдын караанын алда канча аруу көрсөтө турган көрүнүш экенин - эске түйө жүргөн дурус?! 

*****

       «Кудай кайда, барбы?» - деп бир канча ирет жаным кейигенде жаратканга акаарат айтып алган учурларым болду. Ошол саам да, эмнегедир Кудай жүрөгүмдөн чыкпай туруп алганын жакшы билем! 

*****

       Алдындагы арактан тартып ийип, «түбүбүзгө ушул арак жетет!» - деди мукам үндүү обончу досум. Саамга анын муңдуу каректерин тиктеп олтуруп, чын ыкластан айтып жатканына ынандым. Айтканындай, ошол досум эртеси арактын айынанбы же тагдырдын жазмышынанбы, жалган жашоого түкүрүп туруп кете берди. 

*****

      Ажалдан коркпой - абийириңен корк! 

*****

      Менин бир эле диним бар. Ал менин - абийирим!

*****

     Адам өзүнө карата айтылган чындыкты эч качан мойнуна албайт. Качан гана ажал сааты жакындаганда, чындыктын эмне экенин түшүнөт. 

*****

        Бейиш - энелердин таман алдында дейбиз. Эне мээримине эч нерсе теңдешсиз дейбиз. А дейбиз, бу дейбиз. Баары бир тирүүлүктө эне баркын биле албай келебиз. 

*****

        Кыргыз башка элдерден момундугу менен, кең пейилдиги менен, каарына келгенде баатырдыгы менен батылдыгы менен айырмаланат деп жүрүшөт. Ошону менен бирге сөз байлыгы менен да айырмаланат болушу керек. 

        «Кепиниң өрттөнсүн», «өлүкканаңды көрөйүн», «кара башыңа көрүнсүн», «балаңдын боор этин жеп кал» д.у.с. сөздөрдү угуп олтуруп, дүйнөдө бир да эл кыргыз элиндей душманын үрөйдү учурта каргай албаса керек деген бүтүмгө келдим?! Каргыш сөздөргө чынында кыргыз - бай! 

*****

        Жаным кейип иштен кайтып келе жатсам, коляскада олтурган эки буту жоон санынан жок киши: «кайрым кыл, бурадар!» - дейт. Ал кишиден айрымаланып бар болгон байлыгым - он эким мүчөмдүн түгөл экенин эстеп, жанатан кейип жаткан жаным, көңүлүм чайыттай ачыла түштү. Ошого каниет дедим… 

*****

        Мурда байлык колдун кири - дешчү адамдар. Азыр ушул сөздү эч ким айтпайт, кашайып… 

*****

        Кайсы бир майрамда аянтка чыксам, калың элдин көпчүлүгү майрам шааниси кылып, калп жылмайышса дагы көздөрү ыйлап турушканын көрүп, ошондон кийин шаан-шөкөттөрдө аянтка барганды койдум. Көр турмуш калың элдин жонунан кайыш тилип жаткан замана… 

*****

        Акыл үйрөткөндү жакшы көрөбүз, өзүбүз акыл үйрөнбөй туруп… 

*****

       Мага турмушунда оор сокку жеген адамдар менен сүйлөшкөн кыйла жеңилирээк. Турмуштан жабыркаган жаралуу жандар гана жаман адаттардан оолак качат эмеспи. 

*****

        Мен өзүмдү бактылуу жандардын катарына кошом. Себеби жүрөгүмө өкүнүч да, кубаныч да, сүйүү да батат… 

*****

       Жазды сүйүп, кызды сүйүп – жүрөгүм калбыр болгону калды!

*****

        Ыйлагандын көзү жаман дегенге, кошула албайм. Мерез адамдар гана  ыйлашпайт… 

*****

       Такымын тарап, турмушта алчы-таасын жеген тапандардан корком. 

*****

      Сокис курбум туура айтат: «Жок, мен андай адам эмесмин дегендер, ошондой адамдар!» - деп. 

*****

      Жер бетинен адамдагы бардык илдет-сыркоону алып туруп, боорукерлик деген илдетке чалдыктырып койсо - эщ сонун болмок. 

*****

       Депутаттыкка талапкерлигин коюп жаткан капчыгы калыщ бир адам, калыщ журтка тамагы айрылгыча кыйкырып жатты: 

       - Айланайындар, деги кайда бара жатабыз? Элибиз жокчулуктун айынан тентип кетти го?! - деди оозу-мурду кыйшайбай туруп. “Бали, чыныгы актер ушул экен!” - деп талантына тамшандым. 

*****

       Оттору күйүшпөй калып, ажырашып кетишти! - деди бири. Жакшынакай эле күйчү, күйүп-күйүп атып оттору күлгө айланып калды да дедим. 

*****

Бир мыкты жөндөп кага албай убара болуп жатканымды көрүп, өлүм алдында жаткан энем оор энтигип, ачуу үшкүрдү: 

- Ай, балам, ай, кантээр экенсиң?! Калем кармашты го билесиң, кашайып, балка кармаганды билбей жатпайсыңбы?! 

*****

       Энемди түбөлүк жайга узатып жатып жана бир тиктедим. Жакшы адамдар өлгөндө сулуу көрүнөт деген, чын окшойт. Энемдин жүзүнөн нур чачырап, жылмайып турат. Мындай сулуу аялды эч жерден көргөн эмесмин. Атүгүл оорунун азабын аябай тартып, жаны кейип турганда да ажарынан жанчу эмес. Ушуну эстегенде жанымды коерго жай таппай кетем. Кудай энемди жаратканда, сулуулугуна кошо ички дүйнөсүн да бай кылып жараткан тура деп көп ойлончу болдум.

*****

      Ар качан кыялдын жетегинде жөргөнүмдү көрүп, жаны кашайган атам:

      - Ой, булут минип жүрө бербей жерге түшсөң боло, байболгур! - деди.

      - Жерге түшкөндөн коркуп жатсам кантейин, ата!

